
EXERCICIOS AUTOAVALIABLES DESCARGABLES  DA 2ª QUINC ENA. 

1. Comentario de texto  sobre a Revolución Agraria en Gran Bretaña. 

As pautas metodolóxicas para resolvelo están no comentario de texto das actividades 
autoavaliables descargables da unidade  da 1ª quincena. 

Carta publicada na revista Annals of. Agricultura na que unha muller experimenta na 
súa granxa os avances agrícolas dos que falamos antes: 

Señor: 

Agradeceríalle moito a algúns dos seus enxeñosos correspondentes, me indicaran un xeito 
satisfactorio para destruír o fento.  Conseguín mellorar o pasto nun tempo tan curto que 
sorprendín á veciñanza, formada por agricultores moi descoidados, a pesar de encontrarme 
nunha parte moi poboada de Gloucestershire. 

Merquei un anaco de terra e tomei posesión dela no mes de xullo de 1803. Axiña xeiturei, e 
obtiven 9 Tm. de feo en 5 acres (...) Fixen construír uns 2900 mts. de foxos de drenaxe 
subterráneo, e a mesma cantidade de rego aberto (...). No inverno seguinte (1804) abonei a 
terra e as miñas colleitas seguiron mellorando. Agora os meus valados están feitos, e plantei 
4000 plantas de crecemento rápido nas zonas mortas. (...) Xa que unha muller que se 
dedique ao agro é obxecto de ridiculización , merquei a pequena propiedade a xeito de 
experimentación: agora, como os cabaleiros do condado felicitáronme moito, decidín ocuparme 
dunha granxa moi grande (...) O parágrafo da súa revista deste mes dedicado á mellora do 
céspede, animoume a pedirlle  información sobre o fento. 

PINCHBEL,I. Women, workers and The Industrial Revolution: 1750-1850. Londres, F.C.And Co, 1969 

 

 
Cuestións: 
1. Localización do texto espacial e temporalmente (contexto histórico). 
2. Cal é finalidade desta carta?. Busca a idea principal. (contidos) 
3. Relaciona o texto cun acontecemento económico importante da época e explica o 
que saibas del (contidos) 
4. Comenta a segunda frase en negriña. Pensas que hoxe en día ocorre o mesmo? 
Razoa a túa resposta. 
 
 
2.  Comenta brevemente as preguntas 
 
2.1. Que son os acoutados ou desvinculacións das terras? 
 
2.2.  Cales son as condicións previas que se tiveron que dar para iniciarse a 
Revolución Industrial ? 
 
2.3. Cales foron os tres sectores máis innovadores na 1ª Revolución Industrial? 
 
2.4. Que é unha Sociedade Anónima e para que servía? 
 
2.5. Identifica tres características básicas da economía capitalista 
 
2.6 Cales foron as novas fontes de enerxía da Segunda Revolución Industrial? 
 
2.7 Que é un trust? 
 
2.8. Define o taylorismo.  

3. Completar un mapa conceptual 
 
Completa este mapa conceptual incluindo algúns dos seguintes conceptos : 

Industria química, expansión das prantacións, industria siderometalúrxica, enerxía do 
vapor. 
 
 

4. Redacta unha frase breve pero coherente, relacio nando historicamente os 
conceptos de cadanseu grupo. 

4.1. Bancos- Sociedades Anónimas- Capital 

      4.2. Carbón mineral- Ferro- Núcleos urbanos. 
 
      4.3. Capitalismo- Propiedade privada- Lei da oferta e demanda. 
 
 
 
 
 
 
 

 

1 2 3 



 

 3 

 

5. Comenta as seguintes imaxes: 

- Comentario das imaxes: 

a) Construíndo coches de motor, West Midlands, Gran Bretaña (1907) 

b) Cadea de montaxe na fábrica Ford de Detroit (1913) 

SOLUCIÓNS. 

 
1. Solución ao comentario sobre a revolución agrari a en  Gran Bretaña 
( este comentario está resolto seguindo as cuestións pero enlazadas, sen separar). 
Este texto, que é unha carta a unha revista especializada en agricultura pertence á 
primeira revolución industrial iniciada en Gran Bretaña, na segunda metade do século 
XVIII. Foi o primeiro país europeo no que se produciron cambios agrícolas para 
aumentar a produtividade. 
Esta muller está experimentando na súa granxa avances que permiten cambios no 
sistema de cultivo, como di na primeira liña en negriña: necesita que alguén a asesore 
para destruír o fento das súas terras.  
Explica tamén as melloras que fixo na súa propiedade, que mercou e non foi herdada, 
o que nos indica un grande cambio na estructura da propiedade agraria. Ë unha 
propiedade nova, que non ten que render contas ao vello sistema comunal. 
Este texto ten que ver co que os expertos chaman “revolución agraria”, xa que entre os 
cambios agrarios que menciona a muller están: 

- A eliminación do barbeito ( deixar descansar un anaco de terra para que 
recupere as substancias minerais, por falta de abonos), menciona 
explicitamente: No inverno seguinte (1804) abonei a terra e as miñas colleitas 
seguiron mellorando. 

- Combinación de cereais con plantas forraxeiras e cultivos de raíz, xunto con 
herba ou céspede. Este é o sistema Norfolk de rotación cuadrienal, no que non 
se deixa descansar á terra. 

- A introdución de tubérculos enriquecen o solo tamén. 
- Extensión de cultivos a zonas marxinais, para maior aproveitamento do solo: e 

plantei 4000 plantas de crecemento rápido nas zonas mortas. 
- Drenaxe subterránea de zonas pantanosas: Fixen construír uns 2900 mts. de 

foxos de drenaxe subterráneo. 
- E especialmente o cercado de terras: Agora os meus valados están feitos, coas 

vantaxes que lle daba a súa privatización, por eso di que mercou a terra, 
amparada nas leis de acoutados aprobadas no Parlamento. 

 

Os resultados  destas innovacións foron: 

- Forte incremento da productividade da terra, co conseguinte aumento na 
produción de alimentos e a desaparición das fames que, ciclicamente, 
asolaban Europa (permitiu alimentar a máis poboación). 

- Aumento de rendas dos propietarios e tamén dos xornaleiros, co paso dunha 
agricultura de autosuficiencia e policultivo a outra especializada e comercial. 

- Creación dun novo modelo agrícola no que se empregaron abonos e 
 regadío, pasando dun cultivo extensivo e de baixos rendementos a outro 
 intensivo e de elevados rendementos. 

     -   Aumento na demanda de bens de consumo (os campesiños compraron  máis). 

A segunda frase en negriña é como unha desculpa ante os editores da revista  por se 
dedicar ela soa a mellorar os resultados das súas colleitas, e por mercar unha terra 
por iso fala de que era para experimentar pero agora ocuparase dunha granxa grande 
(asociación agricultura e gandería) porque a felicitaron moito ( os cabaleiros do 
condado). Ela síntese orgullosa dos resultados do seu esforzo, pero parece que pide 
permiso. 

Esta actitude era normal nunha muller desta época, porque aínda que o traballo 
agrícola estaba ben visto para as mulleres, só debían facelo no seu fogar, non cunha 
mentalidade empresarial, que non era propia das mulleres, e as felicitacións 
masculinas son a súa carta de presentación para poder traballar sen críticas. Esta 
actitude como de sometemento era común nas mulleres que se dedicaron a 
actividades que non tiñan que ver cos “seus labores”como tamén podemos lembrar os 
traballos intelectuais, por exemplo Teresa de Ávila, que sempre comezaba os seus 
escritos pedindo perdón pola súa ignorancia. 

A vosa opinión sobre a situación na actualidade será valorada sempre que sexa una 
resposta razoada e baseada en datos obxectivos, non en opinións persoais sen 
fundamento.  

 

2. Solucións ás preguntas de resposta breve 
  
2.1. Foron os procesos de transformación da propiedade da terra mediante os que se 
pasou dunha propiedade amortizada a outra de tipo individual, libre para súa 
utilización e sen cargas de tipo feudal. 

 
 

2.2. As condicións previas foron: 

 - demanda de grandes cantidades de productos industriais. 

 - man de obra dispoñible para traballar na industria. 

 - capital para crear as fábricas. 

 

2.3.     - A industria téxtil algodoeira e o traballo en fábricas. 

 - A industria siderúrxica ao usar como combustible o carbón mineral. 

 - Os transportes co auxe do ferrocarril. 

 

2.4. Unha Sociedade Anónima é unha empresa ou negocio que ten o seu capital (a 
propiedade de toda a empresa) dividida en certo número de títulos ou accións. Servía 
para que os grandes propietarios capitalistas se animasen a investir os seus cartos en 
negocios sen o medo a perder toda a súa riqueza no caso de que a empresa 
fracasase. 

2.5. O capital como elemento indispensable da producion. 

       A propiedade privada entendida como individual, libre e absoluta. 

       O libre xogo do mercado segundo a lei da oferta e a demanda. 

 

2.6. As novas fontes de enerxía foron o petróleo e a electricidade, aínda que o carbón 
seguiu tendo un papel importante. 

2.7.Unha forma de asociación entre empresas dun mesmo sector ou complementarias, 
que se poñen baixo unha mesma dirección para centralizar os capitais e a toma de 
decisións. O obxectivo é controlar o mercado, o cal leva ao monopolio 

2.8. O Taylorismo é o traballo en cadea que significou unha nova forma de organizar o 
traballo nas fábricas para producir no menor tempo posible e satisfacer así a demanda 
do marcado para o consumo de masas. 

 
3. Solución ao mapa conceptual 
1. Expansión das prantacións. 
2. Industria siderometalúrgica. 
3. Industria química  
 
 
4. Solucións as frases conceptuais. 

4.1. Os bancos e as sociedades anónimas xogaron un papel cada vez máis importante 
no desenvolvemento da industrialización a finais do XIX. As empresas, cada vez máis 
grandes, necesitaban máis capital que foi proporcionado polas Sociedades Anónimas 
e os Bancos. 

4.2. A utilización de carbón mineral para transformar o ferro fixo que se formasen 
núcleos urbanos novos de traballadores. 
 
4.3. O capitalismo é un sistema económico caracterizado pola propiedade privada dos 
medios de produción e porque a distribución dos productos realízase nun mercado 
libre regulado polas leis da oferta e da demanda 
 

 

5. Solución ao comentario de dúas imaxes 

As dúas fotografías permítenos comprobar os grandes cambios que se van producir na 
organización da produción na industria do automóbil a principios do século XX. 

O automóbil vai adquirir unha gran importancia no século XX. Os primeiros coches de 
motor de combustión movidos con gasolina, como se ve na primeira foto, foron 
producidos a pequena escala, case de maneira artesanal. Na imaxe vemos máis 
cunha fábrica, un taller, onde cada coche, individualmente, se ía facendo pouco a 
pouco, con pezas únicas despois ensambladas. Este método de produción fixo que os 
automóbiles fosen un luxo a principios do século XX, só ao alcance duns poucos ricos. 
Os automóbiles fabricábanse a man, en pequenas cantidades e baixo pedido. 

Todo cambiou cos cambios introducidos por Ford na súa fábrica de Detroit para 
producir o modelo Ford T (imaxe B). A cadea de montaxe permitiu que baixara o prezo 
e que as clases medias tivesen acceso ao automóbil. Coa cadea de montaxe en vez 
de ir o traballador cara o coche, o coche ía ata o traballador que facía sempre a 
mesma función dentro da cadea (seguindo o modelo de traballo en cadea ideado por 
Taylor). Así, o tempo de produción reduciuse, baixando tamén o custo e o prezo final. 

O sistema de Ford incluía tamén o emprego de moitos traballadores, cuns salarios 
elevados para a época. Moitos deses traballadores foron os primeiros compradores 
dos coches que fabricaban. Ademais, ao facerse todas as unidades do modelo coas 
mesmas pezas, creouse unha rede de concesionarios da marca onde se podían 
cambiar e mercar as pezas sen ningún axuste previo como ocorría antes. 

En definitiva, as imaxes ilustran os cambios na organización do traballo durante a 
Segunda Fase da Revolución Industrial. Cambios que provocaron un maior 
rendemento, coa progresiva división e automatización do traballo, e un forte aumento 
da produción e do consumo. 


